
MINUTI

Il-Minuti tal-Laqgħa Nru 21, li saret l-Erbgħa 16 ta’ Mejju 2018 ġew ikkonfermati.

IĊ-CHAIRPERSON (Onor. Beppe Fenech Adami): Nagħti merħba lil kull min hawn preżenti għal din il-laqgħa tal-lum. Ninforma lill-Kumitat li din il-laqgħa se tkun qed tiġi streamed live fuq il-website tal-Parlament u qed tintwera live fuq l-istazzjon tat-televiżjoni tal-Parlament. 


KORRISPONDENZA

IĊ-CHAIRPERSON:  Aktar kmieni dalgħodu s-Segretarja tal-Kumitat irċeviet risposta mingħand iċ-Chief of Staff fil-Ministeru għall-Ambjent, Żvilupp Sostenibbli u Tibdil fil-Klima, is-Sur Pierre Vassallo, b’informazzjoni li ġiet mitluba mingħandu fl-aħħar laqgħa tal-Kumitat rigward il-Customer Care Service fis-Segretarjat Privat tal-Ministeru. Kopja ta’ din il-korrispondenza diġà ġiet ċirkolata lill-Membri tal-Kumitat. 

Bħala Chairperson ta’ dan il-kumitat ninnota li sfortunatament informazzjoni li tkun intalbet kważi ġimgħa qabel, tintbagħat sagħtejn qabel tibda l-laqgħa tal-Kumitat. Naturalment jien nissolleċita lil kull min jintalab jgħaddi informazzjoni lil dan il-Kumitat sabiex jgħaddiha malajr kemm jista’ ikun u mhux iħalliha għall-aħħar istanzi qabel il-laqgħa għax dan il-Kumitat ikun talab l-informazzjoni sabiex ikun jista’ jgħarbilha u jixtarrha u jara jekk ikunx irid jitlob xi informazzjoni addizzjonali. Peress li l-informazzjoni ngħatat illum, jista’ ikun hemm il-lok li s-Sur Vassallo jerġa’ jintalab jixhed sabiex jelabora fuq ir-risposta li tana llum. 

Korrispondenza oħra ma kienx hemm u allura ngħaddu għall-item li jmiss fuq l-aġenda.










DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010 (KONT.)

IĊ-CHAIRPERSON:  Kif maqbul fl-aħħar laqgħa ta’ dan il-Kumitat, ix-xhud li għandna llum huwa l-Onor. Josè Herrera, Ministru għall-Ambjent, Żvilupp Sostenibbli u Tibdil fil-Klima, u nitlob sabiex jissejjaħ fil-Kamra.

Il-Ministru Josè Herrera daħal fil-Kamra tal-Kumitat. 

IĊ-CHAIRPERSON:  Ministru, qabel tingħata l-ġurament ngħidlek li se jsirulek mistoqsijiet mill-Membri ta’ dan il-Kumitat u naturalment in vista tal-ġurament inti obbligat twieġeb il-mistoqsijiet kollha li jsirulek billi tgħid is-sewwa u s-sewwa kollha.

ONOR. JOSÈ HERRERA (Ministru għall-Ambjent, Żvilupp Sostenibbli u Tibdil fil-Klima): Jiena, Josè Herrera, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni.

IĊ-CHAIRPERSON: Ministru, inti taf li dan il-Kumitat issa ilu għal diversi ġimgħat jesplora l-operat ta’ Wasteserv, b’mod partikolari l-ingaġġ tal-ħaddiema li sar f’perjodu partikolari li huwa ndikat fl-aġenda. Bħala background, tista’ jekk jogħġbok,  tgħidilna kemm ilek Ministru nkarigat f’dan l-operat ta’ Wasteserv?

ONOR. JOSÈ HERRERA: Jiena ġejt maħtur Ministru fi ħdan dan id-dekasteru f’Marzu ta’ sentejn ilu, liema dekasteru, fost bosta aġenziji u dipartimenti oħrajn, għandu taħt ir-remit tiegħu Wasteserv.  

IĊ-CHAIRPERSON: Jiġifieri inti dħalt bħala Ministru nkarigat minn Wasteserv f’Marzu 2016. Tista’ tgħidilna, jekk jogħġbok, b’mod ġenerali x’inhi r-relazzjoni tal-Ministeru qua ministeru u l-operazzjoni ta’ Wasteserv?

ONOR. JOSÈ HERRERA: Ir-remit tal-Ministeru għall-Ambjent huwa l-ambjent inġenerali, imbagħad huwa responsabbli wkoll mill-politika li għandha x’taqsam mat-tibdil tal-klima u għandha x’taqsam ukoll mal-iżvilupp sostenibbli. 

Imbagħad hemm ukoll livelli oħrajn li huwa responsabbli għalihom direttament is-Segretarju Parlamentari, l-Onor. Clint Camilleri, li huma l-agrikoltura, is-sajd u l-animal welfare. 

Is-settur tal-ambjent, apparti politika ġenerali fejn wieħed jista’ jieħu dawk l-inizjattivi li jidhirlu xierqa – meta tkun ministru ma tkunx limitat bid-dekasteri, imma tista’ toħroġ b’ideat li jidhirlek li huma opportuni fiċ-ċirkostanzi –...  Bħala entitajiet li jaqgħu direttament taħti għandi l-Environment and Resources Authority (ERA), id-Direttorat tal-Parks, Afforestation and Countryside Restoration (PARKS), Wasteserv, u areas oħrajn, fosthom id-Dipartiment tas-Sostenibilità u d-Dipartiment tal-Klima. Wasteserv hija a limited liability company, però ovvjament id-direzzjoni politika ta’ din il-kumpanija taqa’ taħt dan id-dekasteru. 

IĊ-CHAIRPERSON: Għax l-azzjonist huwa l-Gvern stess.

ONOR. JOSÈ HERRERA: Iva, l-azzjonist huwa l-Gvern stess u Wasteserv, fost affarijiet oħra, hija l-kollettur tal-last resort tal-waste kollu f’Malta, jiġifieri hija bażikament inkarigata mill-waste management tal-pajjiż.

IĊ-CHAIRPERSON: U taqa’ taħt id-dekasteru tiegħek.

ONOR. JOSÈ HERRERA: Mhux qed jiġi kkontestat il-fatt li Wasteserv tifforma parti integrali mid-dekasteru tiegħi. 

IĊ-CHAIRPERSON: Ġaladarba Wasterserv tifforma parti integrali mid-dekasteru tiegħek, tista’ jekk jogħġbok, tgħidilna kif inhu strutturat il-Ministeru biex jikkejterja għal din ir-relazzjoni diretta li għandu?

ONOR. JOSÈ HERRERA: Bħal qualsiasi ministeru, ikollok is-Servizz Pubbliku li huwa kkappeġjat mis-Segretarju Permanenti, u taħtu hemm numru ta’ diretturi ġenerali u diretturi. Imbagħad jien, bħalma jkollhom il-ministri kollha, għandi s-segretarjat politiku tiegħi, li huwa kkappeġjat miċ-Chief of Staff; iċ-Chief of Staff jikkappeġja l-aspett politiku tad-dekasteru tiegħi u s-Segretarju Permanenti jikkappeġja l-aspett ċivili. Se nsemmi issa t-tliet entitajiet il-kbar, l-ewwel waħda l-ERA, li hija entità regolatorja u allura għalkemm għandi rwol indirett jew dirett li nidderieġi ċerti policies – il-liġi tagħtini s-saħħa li nitlob lil ERA tirrevedili policy – meta tiġi biex taġġudika, hija indipendenti, jiġifieri fejn jidħol, pereżempju, il-permitting, hija indipendenti. L-ERA għandha bord li jiggvernaha, liema bord huwa kkappeġjat minn Chairman, il-Prof. Victor Asciak, u għandha wkoll chief executive officer (CEO). Il-PARKS, li huwa d-direttorat li jieħu ħsieb in-natural kapitali tal-pajjiż, huwa preżentament immexxi mis-Servizz Pubbliku u hemm direttur, għalkemm l-idea hi li jkollna direttur ġenerali għax dan id-direttorat se jsir Ambjent Malta u allura minbarra li se jkun hemm direttur ġenerali, se jkun hemm ukoll eventwalment bord ieħor; forsi wieħed ikollu ċans jelabora dwar dan aktar tard.  Imbagħad hemm Wasteserv li hija sui generis, fis-sens li hija limited liability company, u hija ggovernata mill-istatut tagħha li joħloqha u għandha bord ta’ diretturi, b’chairman li jmexxi, CEO, u taħt is-CEO hemm erba’ senior officials li jgħinuh imexxi d-day-to-day business. Jien ovvjament għandi d-direzzjoni politika, jiġifieri jekk irrid nagħmel riforma fl-iskart għandi  d-dritt bħala politiku li nidderieġi lil Wasteserv sabiex  timplimenta l-viżjoni politika tiegħi. 

IĊ-CHAIRPERSON: X’inhi allura r-relazzjoni day-to-day u b’mod regolari  bejn il-Ministeru u din il-kumpanija li mhijiex entità tal-Gvern?

ONOR. JOSÈ HERRERA: Kif inhu normali, hemm relazzjoni bejn it-treġija ta’ Wasteserv u jien, bħala Ministru, u s-Segretarjat tiegħi, fis-sens li jien nidderieġi r-riformi u l-viżjoni politika tiegħi, u allura b’mod regolari jkolli inkontri mad-diriġenti ta’ Wasteserv.  Jgħinuni fil-policy making hemm anke membri tas-Segretarjat tiegħi u tal-Ministeru li huma inġiniera esperti f’dan il-qasam, u flimkien ikollna meetings regolari mad-diriġenti, speċjalment mas-CEO għax huwa responsabbli mid-day-to-day business għalkemm hemm il-bord li jissorvelja. Kif għedt, l-aktar li jkolli laqgħat huwa mas-CEO u ġieli jkollu miegħu periti u inġiniera sabiex jassistuh bħal meta, pereżempju, ngħidu li se nespandu l-iskema pilota li għandna tal-borża griża għal Malta kollha. Ovvjament ikollna nkontri biex naraw kif se nimplimentaw dik il-viżjoni. Jekk inkunu se nagħmlu waste to energy ovvjament niltaqgħu, nagħmlu l-costings tagħna, naraw  the way ahead.  Jiena nħoss li fid-dekasteru tiegħi, għal dak li huwa ambjent mhux żvilupp sostenibbli jew klima, il-waste management huwa wieħed mit-tliet pilastri l-kbar li naturalment jien insegwi mill-viċin, speċjalment fiċ-ċirkostanzi tal-lum fejn bilfors ikollna nniedu ċerti riformi ta’ ċertu kobor. 

IĊ-CHAIRPERSON: L-Onor. Claudio Grech.

ONOR. CLAUDIO GRECH: Ministru, safejn naf jien il-funding ewlieni ta’ Wasteserv jiġi min-naħa tal-Gvern ċentrali għalkemm hemm xi ftit fondi li tiġbor mill-attivitajiet li tagħmel.  Nitolbok tikkonfermali li by and large, il-finanzjament ta’ Wasteserv, għalkemm hija  a limited liability company, jiġi mingħand il-Gvern. 

ONOR. JOSÈ HERRERA: Wasteserv għandha tliet sorsi ta’ income, ewlenija fosthom is-subvention tal-Gvern għax mingħajr dak is-subvention, Wasterserv, peress li hija operatur of last resort u għandha missjoni wkoll soċjali li trid tieħu ħsieb il-waste fil-pajjiż, ma tkunx tista’ topera. Imbagħad għandna listi twal ta’ proġetti kapitali li ġieli jkunu ffinanzjati mill-Unjoni Ewropea u li jien xi kultant inkun involut fid-diskussjonijiet dwar liema se nagħżlu bħala prijoritajiet. Imbagħad hemm ukoll l-introjtu li Wasteserv iddaħħal meta tirċievi l-waste.

ONOR. CLAUDIO GRECH: Però ejjew inħallu l-proġetti kapitali separati u nitkellmu fuq l-operat. 

ONOR. JOSÈ HERRERA: 97% tad-day-to-day recurrent expenses ta’ Wasteserv jiddependu fuq subventions li jingħataw mill-Gvern.

ONOR. CLAUDIO GRECH: U kemm hija din is-sena?

ONOR. JOSÈ HERRERA: Inkun onest miegħek ma nafx bl-amment.  Naf li għamilt talba iktar minn tas-sena l-oħra minħabba li ridna nesportaw ammont sostanzjali ta’ waste għax qabel ma nirristrutturaw u niddiversifikaw kif se nitrattaw il-waste, we are reliant fuq l-esportazzjoni għal persentaġġ mill-waste tagħna.  F’każ li ma jkunx separat at source, allura mhux dejjem jiġġenera... Fil-fatt introjtu ieħor jiġi mill-bejgħ tal-iskart li ma jkunx refuse derived fuel (RDF) imma jkun skart li jkun ġie riċiklat at source u li meta tesportah iħallilek il-qligħ. Meta l-iskart ikun imħallat – u għalhekk aħna nagħmlu enfasi fuq separation at source – mhux talli ma jkollokx qligħ, talli tkun trid tesportah u tħallas lil min jirċevih. 

ONOR. CLAUDIO GRECH: Ġaladarba huwa konstatat li għalkemm Wasteserv hija limited liability company, tista’ tgħid li tiġi ffinanzjata interament mis-sovvenzjoni, tista’ tispjegalna x’inhu r-rwol tiegħek u tal-ministeru fejn jidħol il-proċess tal-budgeting?  Inti ovvjament titlob mill-Ministeru tal-Finanzi u mill-Gvern ċentrali finanzjament għal Wasteserv, u b’mod speċifiku – biex ma nħallux it-terms tal-Kumitat ġenerali – fejn jirrigwarda l-parti tal-human resources, kemm dawk li huma dissentu mpjegati ta’ Wasteserv kif ukoll is-subcontracted workforce.  Dan kif jinkwadra fil-budget li titlob u li eventwalment jiġi approvat wara n-negozjati li jkollkom?

ONOR. JOSÈ HERRERA: Bħala regola, u dan mhux għal Wasteserv biss imma għad-dekasteru kollu nkluż dawk li jaqgħu taħt is-Segretarjat Parlamentari, li jiġri hu li jien ikolli briefings, ikun hemm dejjem preżenti s-Segretarju Permanenti u jiġu ppreżentati lili l-estimi ta’ kemm hemm bżonn flus, u jekk jiena nkun, pereżempju, bdejt xi inizjattivi ġodda, kif se jiġu ffinanzjati. Jekk ikun hemm xi inizjattivi li ġew konklużi, allura l-ispejjeż għal dik l-ispiża jitnaqqsu u forsi nkunu nistgħu nallokawhom x’imkien ieħor. L-ewwel isir eżerċizzju intern fejn naraw il-prijoritajiet tagħna u naraw realistikament kemm wieħed jista’ jakkwista mill-Ministeru tal-Finanzi.  Wara li nagħmlu dawn il-laqgħat interni, it-tekniċi tiegħi jkollhom laqgħat ma’ tekniċi fi ħdan il-Ministeru tal-Finanzi, imbagħad jiena jkolli wkoll the one-off meetings mas-Segretarju Permanenti fi ħdan il-Ministeru tal-Finanzi, imbagħad as the Budget approaches il-ministri kollha niltaqgħu bit-team tagħna direttament mal-Ministru tal-Finanzi u wieħed jipprova jibni l-każ għalfejn ikollu bżonn dawk it-tip ta’ fondi u mhux fondi oħrajn. Il-management plan ta’ Wasteserv, jiġifieri l-operational aspect ta’ Wasteserv, jaħdmuha t-tekniċi t’hemmhekk u jiena nidħol fiha, jekk pereżempju, inkunu se nagħmlu xi investiment kapitali. F’każijiet fejn jidhrilhom li jkun hemm bżonn “X” amount of funds żejda, bħal pereżempju, biex nesportaw l-iskart, ovvjament ikun hemm bżonn l-intervent tal-politiku, jiġifieri tiegħi, to interface mal-counterpart tiegħi biex nispjega. Ġieli nidħol jien ukoll meta, pereżempju, inkunu se nieħdu xi inizjattiva ġdida, jew inkunu se nitrattaw xi materjal li mhux soltu nitrattaw u jkollna bżonn nefqa żejda, sakemm il-kwestjoni ma tkunx ġiet riżolta bejn it-tekniċi.  Ġieli nkun kept abreast u ġieli le, u jekk ikun hemm bżonn l-intervent tiegħi nidħol fiha.

ONOR. CLAUDIO GRECH: Jiġfieri qed tgħid li ma tistaqsix line by line item dak li jġibulek Wasteserv? Qed nistaqsik għax hemm ammonti sostanzjali.

ONOR. JOSÈ HERRERA: Meta Wasteserv jiġu biex joħorġu tenders, għalkemm mhijiex waħda minn dawk il-ħames entitajiet li jridu bilfors l-endorsement tal-ministru jew tal-permanent secretary, jiena nivvettjahom, għalkemm ma ngħidx iva jew le għax jistgħu jmorru dirett.  Jiġifieri għal kull bon fini, jinġiebu quddiemi u nivverifika li l-proċedura hija tajba u mmexxi. Voldieri kontroll fuq infiq għal dawk li huma tenders, eċċ., ħafna drabi jkolli; għandi team li jivvettjahomli għax ovvjament ma jkollix iċ-ċans u l-opportunità li naqra t-tenders jew id-dokumenti kollha għax il-policy maker ikollu d-diary mimli meetings, ikollu d-drafting tal-liġijiet, eċċ., u allura ma jkollux il-physical time biex jidħol u jaqra d-dokument kollu. Li jiġri hu li dawn jiġu vetted minn team ta’ nies, imbagħad ikolli l-kummenti tagħhom u narahom. Ovvjament ikunu nies li għandi fiduċja fihom u allura noqgħod fuq il-parir li jagħtuni. Jekk inħoss li bniedem m’għandix nafdah iżjed, inneħħih u npoġġi persuna oħra. 

ONOR. CLAUDIO GRECH: Però speċifikament fuq l-operational budget, jiġifieri meta jgħidulek li Wasteserv iridu €20 miljun jew €25 miljun, dawk ikunu maqsumin f’elementi, u taf li wieħed mill-elementi ewlenin tal-ispiża, anke meta tarahom għal finijiet ta’ materjalità, huwa l-kuntratt li jingħata, kif qed tgħid korrettement inti, b’tender lil kumpanija privata biex tipprovdi s-servizzi tal-human resources li prinċipalment joperaw Wasteserv by and large. Meta tara dawk l-ammonti, inti ma tistaqsix? U se nżidlek mistoqsija oħra. 

Quddiemna kien hawn il-Permanent Secretary fil-Ministeru għall-Finanzi u d-Direttur Ġenerali tal-Budget Office li qalulna li fl-2017 kien hemm varjanza sostanzjali fejn jidħol l-operating expenditure u kellhom jgħaddu ċertu ammont mill-kapital biex jiffinanzjaw il-varjanza li kellhom fl-operazzjoni. Inti ma tistaqsix dwar dawn l-affarijiiet? U jekk tistaqsi, f’dan il-każ partikolari minħabba li l-operating expenditure kien prinċipalment fuq il-parti tas-subcontracted labour, x’tagħmel? 

ONOR. JOSÈ HERRERA: Jien ikun jinteressani li l-vot li jkun ingħata jkun jikkombaċja l-estimi u li ma mmorrux b’deficit biex imbagħad is-sena ta’ wara nkunu rridu nagħlqu dak id-deficit billi nkunu carried forward bid-debitu u allura parti mis-subvention il-ġdid ikollu jintuża biex jitħallas id-debitu tas-sena ta’ qabel. Jekk l-ispiża tkun konformi, jew within the framework ta’ dak li jkun ġie allokat, jien ma nidħolx. Pereżempju, naf li xhur ilu kellhom bżonn jixtru b’€1 miljun jew b’€800,000 worth of machinery u darb’oħra riedu jixtru b’€1 miljun worth of concrete or cement. Jien ma noqgħodx nara kull vettura li tinxtara u għaliex, ikolli l-ġustifikazzjoni...

ONOR. CLAUDIO GRECH: Jien dwar l-ammonti kumplessivi qed nistaqsik.

ONOR. JOSÈ HERRERA: Jien nidħol fiha iżjed meta jiġu għandi jgħiduli li, pereżempju, qegħdin shortfall ta’ €20 miljun jew €50 miljun għax iridu jagħmlu “dan” il-proġett.  F’dawk il-każijiet nagħmlu meetings fuqha, imbagħad nidħol fiha jien fuq livell politiku. Imma jekk jiġu għandi jgħiduli li hemm bżonn, pereżempju, li jinxtraw għaxar trakkijiet, I won’t vet the price of the car, imma nafda lill-persuna li jkun tani l-informazzjoni, ngħaddih fil-ministeru tiegħi, ikolli xi għaxar firem li kollha jkunu vvettjawh... Ġieli nkun żammejt xi file. Jekk, pereżempju nara li jkunu se joħorġu kuntratt ieħor meta nkun għadni kif iffirmajt wieħed simili, nibgħat għalihom, jiġu tal-kuntratti jagħmlu presentation, jispjegawhuli, and more often than not I approve. In rare circumstances ġieli I refused, and asked them to reconsider because I thought that it was a waste of expense, but as a general rule I will approve. Meta jkolli dubju, issirli presentation, jispjegawli, imbagħad ħafna drabi jikkonvinċuni. Għall-finijiet ta’ dan il-każ ma tajtx xi approval partikolari. 

ONOR. CLAUDIO GRECH: Jiġifieri ma dħaltx fiha. 

ONOR. JOSÈ HERRERA: No, ma dħaltx. 

ONOR. CLAUDIO GRECH: Anke meta kien hemm dan il-variance sostanzjali, xorta ma dħaltx fiha.

ONOR. JOSÈ HERRERA: No, ma dħaltx direttament f’dan il-każ partikolari.

ONOR. CLAUDIO GRECH: Ministru, inti ovvjament segwejt x’kien qed jintqal hawnhekk u x’kien qed jiġri issa. 

ONOR. JOSÈ HERRERA: Iva, by far and large, segwejt.

ONOR. CLAUDIO GRECH: Fl-2016 u l-2017, jiġifieri essenzjalment fil-perjodu wara li sirt ministru inti, kien hemm spike sostanzjali ta’ human resources, u baqgħet mhijiex ċara l-ġustifikazzjoni u minn fejn oriġinat id-deċiżjoni biex ikun hemm dak l-ispike fir-recruitment. Ġaladarba qiegħed hawnhekk, minflok noqgħod nistaqsik ħafna domandi differenti, nitolbok taqbad dan il-punt u tispjegalna l-argumentazzjoni tiegħek minn fejn wasal, għalxiex kien dak ir-recruitment u għalxiex baqa’ għaddej anke b’mod partikolari... Kien hemm istanza waħda fejn kien hemm il-ħruq tal-Impjant ta’ Sant’Antnin u kellna hawnhekk is-CEO stess li qalilna li kellu numru ta’ nies li kellu jagħmel ir-redeployment tagħhom, u minkejja li sar dak ir-redeployment, fil-ġranet, fil-ġimgħat u fix-xhur ta’ wara baqa’ isir aktar recruitment. Allura xtaqtek tispjegalna ftit il-loġika ta’ dan kollu stante għal dak li kkonfermajtilna fil-bidu, li l-funding ewlieni ta’ din l-organizzazzjoni ġej mill-Gvern ċentrali. 

ONOR. JOSÈ HERRERA: Se nispjegalek. L-ewwel  nett nagħmilha ċara li jien għedt li jien nilqa’ u nkellem lill-kostitwenti – u naħseb li b’daqshekk m’hemm xejn ħażin, ħaddieħor hekk jagħmel ukoll – u ħafna drabi nirriferihom għand il-customer care tiegħi jew whoever.  Żgur li m’għandix say dirett, u ma nidħolx, fuq min se jiġi ngaġġat u f’kemm se jiġu ngaġġati nies. Meta jiġi xi ħadd għandi u jgħidli li jixtieq jidħol Wasterve, ngħidlu biex japplika mal-employer, li hija l-kumpanija ad hoc, JF Services, jew jekk ikun irid li ngħinu biex japplika u biex jiggwida ruħu, allura nibagħtu għand il-customer care. Din ġieli għamiltha, però ħafna nies jafu kif jien, u aktar imorru direttament il-ministeru jkellmu lill-customer care officials tiegħi, jew liċ-Chief of Staff tiegħi, jew whoever – hawn ħafna nies li jippreżentaw ruħhom bħala customer care officials ukoll meta jkunu fil-ministeru għax kulħadd jipprova jagħti palata! Jiena nara n-nies darba fil-ġimgħa u jekk ikunu kwestjonijiet burokratiċi nipprova ninterferixxi jien, però jekk ma jkunux nirriferihom għand min jifhem ferm aktar minni kif għandu jwassalhom għal-likk, jiġifieri jew kif għandhom japplikaw, jew fejn għandhom imorru, eċċ. Però this is a limited liability company u d-deċiżjoni ta’ kemm jingaġġaw nies jeħodha min għandu jeħodha, żgur li mhux jiena. Jien qatt ma tajt ordni biex, pereżempju, jidħlu “dawn” l-20 persuna bilfors, u lanqas qatt ma tajt ordni lil xi CEO jew lil xi manager biex lil “dik” il-persuna jagħtiha promotion jew biex lil “dik” il-persuna jagħtiha transfer. Jien qatt ma tajt dawn l-ordnijiet. Meta tiġi biex tingaġġa n-nies, entità bħalma hi Wasteserv tkun ilha qed tħoss in-nuqqas u allura min daħal jaħdem illum probabbilment ikun applika xhur qabel. Biex ikollkom idea, fl-2010 Wasteserv kellha madwar 400 persuna mpjegata, filwaqt li llum għandha madwar 700, jekk mhux inqas. Wieħed irid iżomm f’moħħu wkoll li kull sena jidħlu ħafna – kien hemm snin fejn daħlu ‘l fuq minn 100 – imma wara ftit xhur, persentaġġ minnhom jitilqu. Jien infurmat li persentaġġ sostanzjali min-nies li daħlu matul l-aħħar sena, telqu. Ir-raġuni hija li għalkemm il-paga mhijiex ħażina meta kkomparata ma’ xogħol ta’ labourer ieħor –  u għalhekk hemm domanda kbira biex nies jidħlu jaħdmu hemm – hemm ċerti nies li jissaportu, u hemm ċerti nies li wara ftit xhur they move to greener pastures. Ta’ min jgħid li bejn l-2015 u l-2017 sar investiment ta’ €50 miljun:  Kien hemm numru ta’ CA sites ġodda, żidna l-impjegati ġewwa Għawdex, għamilna auto clave ġdida, u għandna l-impjant ta’ Malta North li qed jitratta ‘l fuq minn 150,000 tunnellata ta’ skart. Biex nagħtikom idea, fl-2010 kienu qed jiġu trattati 9,000 tunellata ta’ green bags, filwaqt li llum qed jiġu trattati 19,000 tunnellata. Qed ngħid li l-operat ta’ Wasteserv, bħala volum, bħala CA sites, u bħala investiment f’makkinarju, żdied bid-doppju. Bejn l-2010 u llum, il-volum, l-impenn u x-xogħol ta’ Wasteserv irdoppja, allura jekk inti tgħid li kien hemm 400 impjegat u llum hemm 700 impjegat, ovvjament it-300 jirriflettu l-fatt li x-xogħol irdoppja, jekk mhux iktar milli rdoppja. Bażikament dik hija l-pożizzjoni għalfejn ġew ingaġġati iżjed nies. U l-kalkoli biex in-nies  ġew ingaġġati fl-2017 kienu saru fl-2016, però taħsbux li hemm xi nies li fil-mument qegħdin bil-qiegħda jħarsu lejn il-ħajt. Tinsewx li żidnilhom ix-shifts, li allura jinvolvi iżjed nies. 

Imbagħad hemm il-kwestjoni tal-ħruq li kien hemm fl-impjant ta’ Sant’Antnin eżatt bħal-lum sena. Jien ovvjament m’iniex tekniku, imma mill-informazzjoni li ġiet mgħoddija lili nista’ ngħid li l-fatt li nħaraq l-impjant ma jfissirx li x-xogħol hemmhekk ma setax isir imma beda jsir b’mod manwali. Żgur li ma kien hemm ebda ordni tiegħi li tgħid lis-CEO ta’ Wasteserv biex sa xahar ieħor idaħħal “dawn” l-għaxra min-nies. Kif diġà għedt, meta jiġu għandi n-nies, jien ngħidilhom fejn għandhom imorru japplikaw u nirriferihom lill-customer care tal-Ministeru tiegħi. 

ONOR. CLAUDIO GRECH: Però ħalli nħallu l-customer care separat.  Meta kien hemm l-inċident tal-ħruq, safejn naf jien kien hemm madwar 120 persuna li kienu qed joperaw hemmhekk li kellhom jiġu redeployed...

ONOR. JOSÈ HERRERA: Temporanjament.

ONOR. CLAUDIO GRECH: Le, mhux temporanjament; kellhom jiġu redeployed x’imkien ieħor.

ONOR. JOSÈ HERRERA: L-idea kienet temporanjament, għaliex imbagħad...

ONOR. CLAUDIO GRECH: Hawnhekk ikkostatajna li dawn mhux impjiegi diretti ta’ Wasteserv, però huwa xiri ta’ servizz b’numru ta’ nies.

ONOR. JOSÈ HERRERA: Hekk hu. 

ONOR. CLAUDIO GRECH: Meta hawnhekk staqsejna lis-CEO għalfejn inħass il-bżonn li l-ingaġġ jibqa’ jiżdied, qalilna li kellu instructions min-naħa tal-Ministeru biex isir hekk. Mil-lat ta’ amministrazzjoni, ma tarax li dak l-istaff seta’ ġie redeployed u l-Gvern iffranka dawk il-flus? Jew xorta kien hemm il-bżonn li iktar nies addizzjonali jiġu mpjegati?

ONOR. JOSÈ HERRERA: L-ewwel nett irrid nispjega li Wasteserv taħdem kif jaħdmu entitajiet oħra, b’sistema li ilha in place madwar 20 sena, u li hemm min jaqbel magħha u hemm min ma jaqbilx.  Li hu żgur hu li din is-sistema tagħti ċertu ammont ta’ flessibilità lill-entitajiet tal-Gvern biex minflok ma jingaġġaw nies direttament magħhom, jagħtu contract of service lil xi kuntrattur, u dak il-kuntrattur jforni s-servizz. Din tgħin lill-entità minħabba li fiha inqas burokrazija u aktar speditezza.  Kieku, pereżempju, jkolli bżonn indaħħal 50 ruħ jaħdmu fid-Direttorat tal-PARKS għax xi ħaddiema jkunu ġew trasferiti x’imkien ieħor, jew ikunu rtiraw, jew ikunu se jsiru xi proġetti oħra, eċċ., u dan l-ingaġġ isir bil-proċedura tas-Servizz Pubbliku, il-proċess jispiċċa jdum sena, u allura tul is-snin, ċerti entitajiet li għandhom aspett kummerċjali jew kompetittiv, u anke biex ikunu iktar effiċjenti, jużaw din is-sistema. U Wasteserv, li għandha wkoll aspett kummerċjali għax hija limited liability company u fis-sustanza kull limited liability company għandha aspett kummerċjali, tuża din is-sistema. Hemm nies li huma mpjegati direttament mal-kumpanija, u jien nixtieq li għada pitgħada indaħħal riforma li permezz tagħha ċerti nies li jkollhom karigi maniġerjali, ikunu mpjegati direttament għax għalija ma tantx jagħmel sens li jkollna, pereżempju, general manager jew CEO impjegat ma’ kuntrattur u joffri servizz lili bħala a senior official. Jien naħseb li din irridu nirriformawha, però l-labourers u l-ħaddiema ta’ ċertu livell jibqgħu jiġu ngaġġati mill-kuntrattur. 

Irrid nenfasizza li l-fatt li nħaraq l-Impjant ta’ Sant’Antnin ma tfissirx li naqas ix-xogħol, jew il-volum tax-xogħol. Kif spjegajt, u hawnhekk għandi l-istatistika, f’għaxar snin il-volum ta’ materjal iktar milli rdoppja għax l-ekonomija kibret, in-nies saru iktar konsumisti, hawn aktar residenti barranin jgħixu Malta, u matul dawn l-aħħar 15-il sena t-turiżmu laħaq it-tliet miljuni, u kull turist iħalli skart tliet darbiet daqs Malti għax jikkonsma iktar.  Li ġara bil-ħruq tal-Impjant ta’ Sant’Antnin huwa li n-nies ġew shifted biex jaħdmu hemmhekk, parti kbira minn dak ix-xogħol beda jinħadem hemm ukoll u kellu jsir improvisation dwar minn fejn jgħaddi l-materjal, fis-sens li kellu jsir b’mod manwali. Però nerġa’ ngħid li jien ma tajt ebda ordni biex jiddaħlu jew ma jiddaħlux nies; id-deċiżjonijiet ta’ lil min se jdaħħlu u kemm se jdaħħlu, jeħodha min għandu jeħodha. Meta jiġi bniedem ikellimni dwar dan ngħidlu li jekk irid impjieg ma’ Wasteserv jista’ jmur japplika ma’ JF Services. Jekk tistaqsini jekk Wasterserv hijiex qed iddaħħal nies bħalissa, ngħidlek li jien infurmat li at this point in time, kważi kważi diġà għandna nuqqas ta’ ħaddiema għax kif għedt, ikun hemm ħafna nies who fall on the wayside. Kif diġà għedt jien ma ninnegozjax direttament fuq dawn il-kwestonijiet, però jekk niġi hawnhekk u ngħid li ħadd ma jkellimni fuq dan is-suġġett, inkun qed nigdeb għax kif naħseb li jiġu għandkom, jiġu għandi. U jiġu għandi mhux biss nies mid-distrett, imma minn kullimkien, inkluż kollegi tiegħi. Jien ma nara xejn ħażin fil-fatt li jiġi xi ħadd ikellmek, imma jien qatt ma ċempilt jew bgħatt għal xi ħadd u għedtlu li “dawn” irid idaħħalhom. Li wieħed jibgħat lil dak li jkun japplika, iva, però imbagħad huwa f’idejn min għandu jingaġġa li jingaġġa.

ONOR. CLAUDIO GRECH: Kien hemm ukoll l-ingaġġ tan-nies għal mal-PARKS Directorate. Intqal li kien hemm bżonn in-nies f’dan id-direttorat u ntużat Wasteserv, bħala limited liability company li hija ffinanzjata kompletament mill-Gvern ċentrali, biex permezz tat-tender u l-kuntratt li għandha għall-operat tagħha jiġu ngaġġati nies mal-PARKS Directorate. Jidher li ħafna minn dawn l-ingaġġi saru ftit ġimgħat qabel jew wara l-elezzjoni ġenerali. Kulħadd jifhem u kulħadd jaqbel, u hawn kunsens totali, li l-PARKS Directorate jagħmel funzjoni importanti. Issa fejn jidħol l-iskart forsi nasal biex nifhem li kien hemm elementi ta’ urġenza fejn allura kellek tuża dan il-metodu mhux konvenzjonali li tuża Wasteserv minħabba li n-natura tax-xogħol huwa xi ftit imprekkattiv, però kif tispjega li dan il-metodu ntuża biex ġew ingaġġati daqstant nies f’temp daqshekk qasir fi żmien, li nimmaġina li taqbel ukoll, huwa politikament sensittiv minflok ma l-PARKS Directorate għamel il-proċess tiegħu bħalma tagħmel kull entità u dipartiment ieħor, u joħroġ ir-request għall-ingaġġi u jimpjega n-nies direttament miegħu?

ONOR. JOSÈ HERRERA: Fuq dan is-suġġett hemm daqsxejn misconception u se nispjega għalfejn. L-ewwel nett kollox huwa suġġett għall-interpetazzjoni. Jekk intom tiftħu l-Memorandum and Articles of Association ta’ Wasteserv taraw li hemm żewġ klawsoli li jgħidu li Wasteserv tista’ tidħol fi sħab ma’ entitajiet jew dipartimenti oħra tal-Gvern biex tagħmel xogħol, purchè li dan ix-xogħol ikun relatat mal-iskart. Jiġifieri meta Wasteserv tagħmel hekk, ma tkunx qed tmur ultra vires il-Memorandum and Articles of Association tagħha.  Issa ħalli ngħid eżattament x’ġara.
L-ewwel nett irrid ngħid li diġà kien hemm qabel, u jibqa’ jsir, dawn it-tip ta’ arranġamenti. Għal dak il-perjodu saru tliet affarijiet, tnejn saru qabel l-elezzjoni, u ħaġa oħra saret wara. Qabel l-elezzjoni konna qed nagħmlu programm dwar kemm huwa importanti li wieħed jirriċikla at source fis-siti Natura 2000. Iktar kmieni fl-2017 ittieħdet deċiżjoni, li jien kont parteċipi fiha, biex nissuplixxu ċerti bins speċjali f’ċerti bajjiet, u kellna nibagħtu ċerti nies, mhux biex jiġbru l-iskart per se, imma biex joqogħdu għassa u juru lin-nies kif għandhom jarmu l-iskart, f’liema bins, eċċ. Din l-inizjattiva konna nidejniha pubblikament xahrejn qabel l-elezzjoni u kienet ittieħdet minn Wasteserv u Natura 2000 għax kien qed ikollna ħafna lmenti dwar plastika, eċċ. fuq il-bajjiet, u li kollox kien qed jiġi mormi fl-istess kontenituri. Għalhekk għamilna esperiment pilota – li naħseb se nergġħu nagħmluh dan is-sajf – li fih kien hemm involuti 18 jew 20 ruħ, biex ikun hemm aktar edukazzjoni.

ONOR. CLAUDIO GRECH: Dawn x’sar minnhom wara?

ONOR. JOSÈ HERRERA: Ma nafx, però nista’ nibagħtlek risposta bil-miktub.  Li naf hu li kien hemm dawn it-18 jew 20 ruħ li kienu qed jagħmlu din il-funzjoni li fl-opinjoni tiegħi hija part and parcel mill-funzjoni ta’ Wasteserv, imbagħad f’ċertu waqt kien hemm talba mill-Ministeru għat-Turiżmu biex jagħmlu partnership miegħi għal perjodu temporanju biex ngħinuhom jiġbru l-iskart mill-bajjiet, flimkien ma’ ħaddiema oħra tal-Cleansing Department, li ma jaqax taħti, b’mod urġenti għax kien ġej is-sajf. Jiġifieri flimkien ma’ Wasteserv, għax il-ħaddiema tal-PARKS huma iktar speċjalizzati, kollna għamilna din it-tip ta’ partnership biex indirizzajna problema urġenti. Imbagħad, wara l-elezzjoni, meta ġejt maħtur mill-ġdid ministru responsabbli mill-ambjent, kien hemm il-Valley Management Unit – li b’mod naturali kienet dejjem tifforma parti mill-Ministeru għall-Ambjent għax ovvjament il-widien huma l-qofol tal-kapital naturali tagħna minħabba li huma l-iktar żoni prestini –... F’Malta u f’Għawdex għandna madwar 52 minn dawn il-widien – hemm madwar 36 prinċipali u oħrajn minuri – li ħadd ma kien qed jiffoka fuqhom, u l-Valley Management Unit, li kienet unit żgħira f’dekasteru ferm ikbar, ġew għandi.  Din il-unit kellha ftit makkinarju u xi tlieta jew erba’ uffiċjali, però ma kellha ebda ħaddiema. Dan kien fis-sajf u kien diġà nħaraq xi wied minħabba l-kwantità kbira ta’ materjal li kien hemm mormi fih, u kelli ruxxmata problemi għax kelli l-waterstreams kollha qed jiġu blokkati, speċjalment dak ta’ Ħal Qormi fejn kien qed ifur l-ilma u kien ta’ periklu. Ħafna minn dawn il-widien kienu qed jintużaw bħala dump yards u kienu ilhom mitluqin snin; bażikament ma kien hemm ħadd iffukat fuqhom. Peress li ma kellix biex naħdem, ħadt id-deċiżjoni politika li nħaddem il-klawsola li hemm fil-Memorandum and Articles of Assocation ta’ Wasteserv, interpretajtha in buona fede, u ddeċidejt li nikkrea dik li sejjaħtilha task force. Stedint lil dipartimenti u ministeri oħra sabiex jipparteċipaw, fosthom lis-Segretarju Parlamentari Deo Debattista, li pparteċipa fit-task force, kif ipparteċipaw u kienu nvoluti wkoll il-Cleansing Department, PARKS, Wasteserv u l-Ministeru responsabbli mill-enerġija minħabba li taħtu jaqa’ l-istorm water unit. Irrid ngħid li l-ilma f’dawn il-widien jgħaddi b’mod naturali, ħafna drabi jkun ilma ġieri mix-xmajjar, il-fawna titrabba mal-istreams, u jekk jiġu bblokkjati, l-ilma jisponta minn x’imkien ieħor u jkollok sfreġju ambjentali. Allura kelli ninvolvi wkoll lill-ħaddiema u t-teknika tal-istormwater unit. B’dawn il-ħaddiema kollha għamilt din it-task force, bdejna nnaddfu l-widien u nista’ ngħid li fl-ewwel ġimgħat biss neħħejna 20,000 tunellata skart – s’issa ndirizzajna xi 12-il wied – li ħafna minnu jmur għand Wasteserv. Fil-fatt, Wasteserv xtraw apparat idoneju biex iqatta’ l-materjal fil-post sabiex fi trakk wieħed ikunu jistgħu jgħabbu aktar materjal u jiffrankaw ħafna vjaġġi. Li qed jagħmlu ta’ PARKS huwa li  qed ineħħu l-ħxejjex u affarijiet aljeni li tpoġġew hemm fi żmien l-Ingliżi u qed jiġu mħawwla arbuxelli u siġar li huma endemiċi Mediterranji. Fejn kien miżdud u kien joħroġ l-istream tal-ilma naturali ppruvajna, bl-għajnuna ta’ dawn it-tekniċi, nerġgħu niftħuhom. Fil-fatt dan l-aħħar ħabbart li l-qabru, li huwa granċ, li sa ftit ilu kien jeżisti f’żewġ widien biss, illum qed jeżisti f’seba’ widien, u allura m’għandux endangered. Waħda mir-raġunijiet li ssalva dan il-granċ huwa għax għandu iżjed stream water fejn jista’ jikber. Neħħejna ħafna ħxejjex u affarijiet li kienu qed jagħmlu iktar ħsara milli ġid because they clogged the water, eċċ.; m’iniex daqshekk tekniku biex nispjega. 

Tajjeb ngħid li kontra ta’ dak li taħsbu, din it-task force mhijiex magħmula minn nies trasferiti minn Wasteserv lil PARKS, imma minn ħaddiema ta’ Wasteserv, ta’ PARKS, tal-Cleansing Department, li they all got together – hemm madwar 70 ruħ – u qed jieħdu żewġ widien, jagħmlu tliet ġimgħat jaħdmu fuqhom u jnaddfuhom – għażilna madwar 36 minnhom, l-iktar li rajna li huma importanti – u l-idea hi li fuq medda ta’ ħames snin inkunu dornihom kollha. Din id-deċiżjoni ma tteħditx minn qabel, imma ttieħdet meta ġew għandi l-Valley Managament Unit, li eventwalment se taqa’ taħt Ambjent Malta.

IĊ-CHAIRPERSON: Ministru, inti taf li l-Parlament xolja fl-1 ta’ Mejju 2017?

ONOR. JOSÈ HERRERA: Iva, niftakar.

IĊ-CHAIRPERSON: U fil-leġiżlatura l-oħra inti kont diġà Ministru?

ONOR. JOSÈ HERRERA: Iva.

IĊ-CHAIRPERSON: Ladarba jkun xolja l-Parlament, x’inhuma l-istruzzjonijiet li tingħataw intom bħala ministeri mis-Segretarju Permanenti Ewlieni?

ONOR. JOSÈ HERRERA: Li meta jxolji l-Parlament ma tistax tingaġġa nies mas-Servizz Pubbliku, però dawk li jkunu diġà għaddew mill-interviews jibqgħu għaddejjin u jidħlu. Tant hu hekk li jien kelli fil-proċess reklutaġġ żgħir ta’ xi sitt persuni li riedu jidħlu ma’ PARKS, ġie sospiż, imbagħad lanqas naf x’sar minnu.  Jien m’iniex espert fis-Servizz Pubbliku għax ġej minn barra s-Servizz Pubbliku bħalkom, u sibt ruħi fl-Eżekuttiv mingħajr ma qatt kelli esperjenza fis-Servizz Pubbliku, però naf li hija prassi, iktar minn ħaġa oħra, li l-ingaġġ dirett mas-Servizz Pubbliku li huwa meqjus de jure bħala public officers, jieqaf. Però dan ma jfissirx li d-day-to-day running tal-entitajiet jieqaf, jew li l-kuntratti tas-servizzi jieqfu.

IĊ-CHAIRPERSON: Naturalment naqblu li l-kuntratti ma jieqfux, però fil-fehma tiegħek x’inhi r-raġuni għalfejn toħroġ id-direttiva li f’kampanja elettorali ma jkunx hemm reklutaġġ? Hemm underlying principle għalfejn teżisti din il-prassi, li bdiet minn diversi gvernijiet. Kieku kelli nistaqsik x’taħseb li hi r-raġuni għalfejn fil-bidu ta’ kampanja elettorali toħroġ ordni biex ma jiġux ingaġġati nies, xi tgħidli?

ONOR. JOSÈ HERRERA: L-ewwel nett hemm ċerti prassijiet li aħna writtna mis-sistema Ingliża, li huma tajbin però mhumiex bullet proof daqskemm taħseb. Pereżempju, hemm prassi li writtna mill-perjodu Brittaniku li hija li fil-ġurnata ta’ qabel l-elezzjoni ħadd ma jista’ jagħmel PR, li naħseb li llum tista’... 

IĊ-CHAIRPERSON:  Let’s stick to the subject.

ONOR. JOSÈ HERRERA:  I’m coming to it. Jekk inti trid tuża l-power of incumbency, ma naħsibx li tagħmillek wisq differenza jekk tużahx f’dawk it-28 ġurnata ta’ kampanja elettorali, jew jekk tużahx 60 jum qabel il-kampanja elettorali meta tkun taf li ġejja kampanja elettorali. Għalhekk qed ngħid li hemm ċerti affarijiet li għalkemm tradizzjonalment qegħdin hemm, meta tagħsarhom u tgħarbilhom tara li fis-sustanza m’hemmx daqshekk saħħa. Il-prim ministru jkollu ħjiel li ġejja elezzjoni, u allura jekk inti trid tuża u tabbuża mill-power of incumbency m’għandekx għalfejn tagħmel hekk f’dawk it-28 ġurnata ta’ qabel l-elezzjoni, imma tista’ tużah tliet xhur qabel l-elezzjoni ġenerali, and you’ll be fully... Li qed ngħid jien huwa li ma daħlux nies fis-Servizz Pubbliku f’dak il-perjodu. Allura jekk, pereżempju, għandi bżonn innaddaf triq u nagħti kuntratt tliet ġimgħat qabel l-elezzjoni, inkun tajtu biex il-kuntrattur jew il-ħaddiema tiegħu jaġevolawni fil-vot? Jista’ jkun hekk, u jista’ jkun li le, però hija kritika... 

IĊ-CHAIRPERSON:  Però inti taf...

ONOR. JOSÈ HERRERA:  M’hemmx għalfejn tistaqsiha lili din. Inti Membru tal-Oppożizzjoni u għandek dritt ġustament tasal għall-konklużjonijiet tiegħek, u għandek dritt ġustament tintavola l-kritika politika tiegħek...

IĊ-CHAIRPERSON: U għandi dritt ukoll nistaqsik.

ONOR. JOSÈ HERRERA: Iva, però l-konklużjoni tiegħi mhux neċessarjament tirrifletti dak li qed tgħid int!

IĊ-CHAIRPERSON: Però li kieku kelli nistaqsik ir-raġuni għalfejn fl-opinjoni tiegħek il-gvern jimblokka r-reklutaġġ tan-nies fil-kampanja elettorali, xi tgħidli?

ONOR. JOSÈ HERRERA: Diġà weġibtek.  L-idea hi li...

IĊ-CHAIRPERSON: ...ma jintużax il-power of incumbency.  Mhux hekk?

ONOR. JOSÈ HERRERA: Barra minn Malta, f’Continental Europe, għandek ukoll – u ma nsib ebda diffikultà biex jekk tridu ndaħħluha hawnhekk – li ministri ma jistgħux jaraw kostitwenti waqt il-kampanja elettorali.  Imma f’Malta narawhom. U għaliex le? Għandek pajjiżi oħra...

IĊ-CHAIRPERSON: Ministru nistgħu nibqgħu niddiskutu kemm trid, però naqblu li waħda mir-raġunijiet...

ONOR. JOSÈ HERRERA: In an ideal world isir hekk, però in practice things keep on going till the last day.

IĊ-CHAIRPERSON: Però naqblu li r-raison d'être għalfejn ma jkunx hemm impjiegi fil-ġimgħat ta’ qabel l-elezzjoni hija biex tevita dak li nsejħulu l-power of incumbency? 

ONOR. ROBERT ABELA: Imma mas-Servizz Pubbliku.

IĊ-CHAIRPERSON: Iva, hekk qed ngħid.

ONOR. ROBERT ABELA: U hekk ġara!

IĊ-CHAIRPERSON: Qed naqblu li ċ-ċirkolari tirriferi għas-Servizz Pubbliku.

ONOR. JOSÈ HERRERA: Dawn mhux qed jimpjegaw nies, imma qed jikkuntrattaw is-servizz ta’ kuntrattur.

IĊ-CHAIRPERSON: Ministru, qed naqblu li ċ-ċirkolari timpedixxi r-reklutaġġ ta’ nies mas-Servizz Pubbliku. Issa jien qed ngħidlek li r-raġuni għalfejn ikun hemm dan l-impediment ta’ reklutaġġ ta’ nies mas-Servizz Pubbliku hija biex ma jiġix eżerċitat il-power of incumbency. 

ONOR. JOSÈ HERRERA: Dik kienet waħda mir-raġunijiet. Raġunijiet oħra huma l-fatt li jista’ jkollok...

IĊ-CHAIRPERSON: Li, pereżempju, tkun caretaker government.

ONOR. JOSÈ HERRERA: ...ċerti proġetti u ċerti ideat ma jkunx idoneu li timplimentahom f’dak il-perjodu. Jiġifieri hemm ħafna raġunijiet. 

IĊ-CHAIRPERSON: Il-mument li jxolji l-Parlament, int tkun caretaker government.

ONOR. JOSÈ HERRERA: Mhux bilfors se tabbuża minħabba l-incumbency, però pajjiż ma jistax jieqaf milli jopera.

IĊ-CHAIRPERSON: Naqblu, però filwaqt li l-pajjiż ma jieqafx jopera, ma taħsibx li mhuwiex ideali, f’ċirkostanzi ta’ demokrazija normali, li deċiżjonijiet kbar f’entità jittieħdu proprju fl-erba’ ġimgħat ta’ qabel l-elezzjoni ġenerali?

ONOR. JOSÈ HERRERA: I can mention instances which show, because I checked, that even in other administrations there was recruitment made during this period. Qiegħed taħt ġurament u qed nitkellem fuq dak li vverifikajt.  Anke taħt amministrazzjonijiet oħra, l-ingaġġ permezz ta’ kuntratt... (Interruzzjonijiet)

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Sur President, ilna għaddejjin kważi siegħa u kwart u nixtieq li jkollna imqar turn wieħed biex nagħmlu xi mistoqsija.

IĊ-CHAIRPERSON: Onor. Membri, se jkun hemm ħin biex nagħmlu l-mistoqsijiet kollha li hemm bżonn. Jekk ma nlestux sas-6:00 p.m., jew inkomplu fis-6:30 p.m., jew inkella nkomplu f’ġurnata oħra. Mhux problema. 

ONOR. JULIA FARRUGIA PORTELLI: Interessanti, għax fil-bidu għedtilna li se nagħmlu sas-6:00 p.m.

IĊ-CHAIRPERSON: Se nagħlqu fis-6:00 p.m., imbagħad niddeċiedu jekk inkomplux fis-6:30 p.m.

ONOR. JULIA FARRUGIA PORTELLI: Imqarr ikollna ċans nagħmlu mistoqsija!

IĊ-CHAIRPERSON: Ma nsibx problema, però jien għandi numru ta’ mistoqsijiet li rrid nagħmel ...

ONOR. JULIA FARRUGIA PORTELLI: Mela, importanti! Ħallejnikom mill-4:30 p.m. s’issa, jiġifieri s-5:45 p.m. 

IĊ-CHAIRPERSON: Jekk trid siegħa u nofs għall-mistoqsijiet tiegħek, siegħa u nofs ikollok, tibżax!

ONOR. JULIA FARRUGIA PORTELLI: Nistgħu norqdu hawn jekk trid!

IĊ-CHAIRPERSON: Hekk hu. Mela miftehmin biex norqdu hawn! 

ONOR. JOSÈ HERRERA: Ħażin, għax jien għandi n-ngħas!

IĊ-CHAIRPERSON: Ministru, jiġifieri inti konxju li kien hemm din iċ-ċirkolari, u inti aderixxejt magħha u ma mpjegatx nies direttament mal-Gvern.

ONOR. JOSÈ HERRERA: Ex post facto ngħidlek li iva, hekk ġara, imma li jiġri hu li ċerti nies li jkollhom position of trust, pereżempju...  Hemm ħafna raġunijiet għalfejn jieqaf ir-recruitment. Teknikament, a caretaker government is there as a caretaker, it’s not there to put forward ideas,...

IĊ-CHAIRPERSON: Naqblu.

ONOR. JOSÈ HERRERA: ...però d-day-to-day running...

IĊ-CHAIRPERSON: ...irid jibqa’.

ONOR. JOSÈ HERRERA: U iktar ma jgħaddi ż-żmien, aktar naħseb li qed ikun hemm element ta’ flessibilità f’dawn ir-restrizzjonijiet. Pereżempju, jekk l-Italja jieqfu f’kull caretaker government, naħseb li qatt ma jirnexxilhom jagħmlu xejn għax ikollhom elezzjoni kull sitt xhur!

IĊ-CHAIRPERSON: Ministru, ma jidhirlekx li ladarba kien xolja l-Parlament, ladarba kont caretaker government, u ladarba, bid-dovut rispett, ma kontx ċert jekk kontx se żżomm l-istess dekasteru wara t-3 ta’ Ġunju – għax dik hija prerograttiva tal-Prim Ministru – ma kienx korrett li tieħu deċiżjonijiet, li inti spjegajt li huma daqstant kbar, proprju fl-erba’ ġimgħat bejn l-1 ta’ Mejju u t-3 ta’ Ġunju 2017 fejn jidħol recruitment?
ONOR. JOSÈ HERRERA: Jien ma kontx il-persuna li tajt dik l-ordni. 

ONOR. ROBERT ABELA: Nagħmel riferenza għal x’deċiżjonijiet kienu ttieħdu fil-kampanji elettorali ta’ qabel l-2013: €5 miljun imħallsa lix-Shell b’deċiżjoni tal-Kabinett ta’ dak iż-żmien, li minkejja li kien xolja...

IĊ-CHAIRPERSON: Id-difiża tal-Onor. Abela hija li intom ħżiena daqsna!

ONOR. ROBERT ABELA: Allaħares ħżiena daqskom!  (Interruzzjonijiet) Dawk huma deċiżjonijiet kif qed tagħmel riferenza għalihom int! Qabel hekk kienu jsiru l-affarijiet, imma llum m’għadhomx isiru hekk!

IĊ-CHAIRPERSON: Onor. Abela, qiegħed totalment out of order! Dan m’għandu x’jaqsam xejn mas-suġġett! 

ONOR. ROBERT ABELA: Esproprji ta’ miljuni li kienu jitħallsu lin-nies magħżula f’Fekruna Bay!  Hekk kienu jsiru l-affarijiet!

IĊ-CHAIRPERSON: Onor. Abela, qiegħed totalment out of order!

ONOR. ROBERT ABELA: Int naħseb qed tkun out of order!

IĊ-CHAIRPERSON: Jien qiegħed out of order!?

ONOR. ROBERT ABELA: Għax qed tistaqsi lill-Ministru fuq is-Servizz Pubbliku meta hawnhekk qed nitkellmu fuq Wasteserv.

IĊ-CHAIRPERSON: Qed nistaqsih speċifikament fuq ir-reklutaġġ minn Wasteserv.

ONOR. CLAYTON BARTOLO: Però l-ingaġġ m’għamlux il-Ministru u lanqas sar mill-Ministeru! Ejjew inkunu ċari!

IĊ-CHAIRPERSON: Ministru, ma taħsibx li ċerti deċiżjonijiet li semmejt, bħad-deċiżjoni li ddaħħlu n-nies tramite Wasteserv biex imorru mal-PARKS... Minn dak li ntqal hawnhekk, din hija deċiżjoni li ttieħdet f’kampanja elettorali. 

ONOR. JOSÈ HERRERA: Hemmhekk fejn qiegħed żbaljat inti, u se nispjegalek għaliex. Qabel l-elezzjoni ma kienx hemm nies ta’ Wasteserv li jaħdmu mal-PARKS, imma ttieħdet inizjattiva minn Wasteserv, fejn marru numru ta’ ħaddiema ta’ Wasteserv fuq tliet bajjiet partikolari, għamilnilhom skips u kienu qegħdin jgħallmu lin-nies, eċċ. Dik kienet inizjattiva ta’ Wasteserv, imma mhux marru jaħdmu l-PARKS. Imbagħad kien sar ġemellaġġ mal-Ministeru għat-Turiżmu u mal-Cleansing Department fejn tnaddfu xi parks. In-nies li marru jaħdmu fil-Valley Management Unit mhux marru jaħdmu mal-PARKS, imma marru jaħdmu f’dan it-task force. Veru li forsi kienu lebsin ilbies ta’ Wasteserv, imma ħdejh ikollu ħaddiem tal-PARKS, ħaddiem tal-Cleansing Department, ħaddiem... Jiġifieri dak huwa li sar, mhux kien hemm 100 persuna jaħdmu f’Wasteserv li filgħodu qamu taħt Herman Galea li huwa d-Direttur ta’ PARKS. Ma ġarax hekk.

ONOR. ROBERT ABELA: Kienu meħtieġa dawn il-ħaddiema biex jagħmlu x-xogħol?

ONOR. JOSÈ HERRERA: Kienu meħtieġissimi! Jien għandi nuqqas drammatiku ta’ nies li jagħmlu x-xogħol li għandi bżonn nagħmel biex nirrestawra l-widien kollha! 

ONOR. JULIA FARRUGIA PORTELLI: Kemm tikkalkula li għandek bżonn ħaddiema?

ONOR. JOSÈ HERRERA:  Mal-PARKS? Biex ikollkom idea, dan id-dekasteru ma kellux f’idejh il-management...

ONOR. JULIA FARRUGIA PORTELLI: Ministru, inti għedtilna li għandek nuqqas drammatiku ta’ ħaddiema biex jagħmlu x-xogħol li jrid isir.

ONOR. JOSÈ HERRERA: M’għandix biżżejjed ħaddiema.

ONOR. JULIA FARRUGIA PORTELLI: Agħti spjegazzjoni lil din is-Sedja ta’ kemm l-esperti qalulek li għandek nies nieqsa biex ikollkom il-full operation kif suppost.

ONOR. JOSÈ HERRERA: Id-dekasteru tiegħi, f’dawn l-aħħar sentejn, espandilu r-remit b’mod esaġerat. Il-management plans tas-siti Natura 2000, li jammontaw għal 14% tat-territorju kollu ta’ Malta, tlestew u issa jridu jiġu mplimentati. Hemm parks ġodda bħall-Inwadar, hemm park ieħor li se niddikjarawh dalwaqt, u hemm ukoll ġonna. Dawn kollha huma taħt ir-remit tal-Ministeru tiegħi. Barra minn hekk, fejn qabel, il-Valley Management Unit kien taħt ministeru ieħor, dawn issa ġew ukoll taħt il-PARKS. Mela d-dipartiment tiegħi, li kien biċċa direttorat li oriġinarjament kien jagħmel parti mill-Malta Environment and Planning Authority (MEPA), issa jrid jieħu ħsieb il-kapital naturali kollu tal-pajjiż, u allura hemm under employment b’mod esaġerat. Il-kritika li taqraw fil-gazzetti, sal-lum stess, dwar li m’hemmx nies jieħdu ħsieb il-parks, m’hemmx sorveljanza ħdejn is-siti Natura 2000, eċċ., issir minħabba li m’hemmx ħaddiema biżżejjed. Hemm talba li qed tiġi eżaminata mill-HR biex ikolli iżjed ħaddiema mal-PARKS. Jien ma nistax naqbad u nieħu 100 ħaddiem minn Wasteserv u nġegħelhom jagħmlu dan ix-xogħol, għax ix-xogħol ta’ Wasteserv, kif spjegajt, żdied, qed jaħdmu bi tliet shifts, żdiedu s-CA sites, u llum lanqas  għandi minn fejn nieħu ħaddiema minn Wasteserv. Nixtieq li kelli, imma m’għandix.

IĊ-CHAIRPERSON: J’alla jagħtuk il-ħaddiema kollha li għandek bżonn!

ONOR. JULIA FARRUGIA PORTELLI: Kemm għandek bżonn ħaddiema?

ONOR. JOSÈ HERRERA: I need more than a hundred people to work with PARKS.

ONOR. JULIA FARRUGIA PORTELLI:  Jiġifieri għandek bżonn 100 persuna oħra għall-PARKS.

ONOR. JOSÈ HERRERA: At least!

ONOR. JULIA FARRUGIA PORTELLI: U għandek bżonn iktar nies għall-operat ta’ Wasteserv?

ONOR. JOSÈ HERRERA: Le, fil-futur qarib m’għandniex l-intenzjoni li ningaġġaw nies f’Wasteserv. Meta naslu lejn is-sena d-dieħla nagħmlu analisi ta’ kemm hemm bżonn nies – aħna nagħmlu din l-analisi darba f’sena – fejn isir studju u jsir headcount ta’ kemm telqu nies, kemm ġew nies trasferiti f’xogħol ieħor...

ONOR. JULIA FARRUGIA PORTELLI: Kif isir f’kull aġenzija.

ONOR. JOSÈ HERRERA: ...u kemm hemm bżonn aktar ħaddiema. Li żgur nista’ ngħidilkom hu li għandna bżonn nimpjegaw inġiniera, segretarji u nies tekniċi. Anke din is-sena, kien hemm ingaġġ ta’ madwar 25 persuna ma’ Wasteserv, bħal sprayers, fitters, inġiniera u segretarji.

ONOR. JULIA FARRUGIA PORTELLI: Dejjem tramite l-kumpanija JF Services?

ONOR. JOSÈ HERRERA: Iva. Jiġifieri anke wara l-elezzjoni, u din is-sena, ukoll kellna ningaġġaw ċertu ammont ta’ nies ma’ Wasteserv. 

ONOR. ROBERT ABELA: Is-sistema ta’ xiri ta’ servizz li wżajtu kienet l-istess, jew kienet differenti minn dik li ntużat mill-2010 ‘l quddiem?

ONOR. JOSÈ HERRERA: I also want to make it clear li s-sistema ta’ ingaġġ permess tal-kuntrattur ma kenitx l-idea tiegħi, jew ta’ dan il-Gvern, imma kienet sistema li writtna mill-Gvern preċedenti, u ma rridx ninftiehem li qiegħed nikkritika s-sistema li kien daħħal il-Gvern preċedenti, u se nispjega għaliex. Wara ħames snin fl-Eżekuttiv naf x’jiġifieri taħdem fis-Servizz Pubbliku. Jekk ma jkollokx ċerta flessibilità u ċertu leeway, ma tkunx f’pożizzjoni tieħu deċiżjonijiet u timplimenta d-deċiżjoni tiegħek, tispiċċa frustrat, imdejjaq u ma tagħmel xejn. Naħseb li l-idea tal-Gvern preċedenti li f’ċerti areas – mhux pereżempju fil-korp tal-pulizija, jew il-qorti – bħal carers fl-isptar, tqabbad kuntrattur, hija idea tajba, u aħna żammejna magħha.  Il-fatt li jkollok bżonn 30 ruħ biex, pereżempju, tneħħi balla plastika, u overnight jiġu pprovduti dawn il-ħaddiema, hija ħaġa tajba. Pereżempju, hemm żona kbira ħġieġ ta’ dawn l-aħħar 30 sena li xi darba rrid inneħħiha, imma m’għandix ħaddiema biex nagħmel dan. Meta niġi biex inneħħi dan il-ħġieġ żgur li nagħti kuntratt, imqar għal sena, lil ammont ta’ ħaddiema biex fi żmien sena they will remove the material. Jiġifieri l-idea li tagħti kuntratt, tagħtik iktar flessibilità, u naħseb li kienet idea tajba li kien ħa l-Gvern preċedenti, u kien għaqli li dan il-Gvern kompla miexi biha. Jista’ jkun li f’ċerti ċirkostanzi it makes you lazy għax forsi tista’ taqbad u tgħid li se tagħti kuntratt għal sena... It makes you decide quicker, imma by far and large huwa aktar effettiv. Kieku jien ma stajtx nagħmel din it-task force, kieku llum għaddiet sena u qiegħed imkisser fil-gazzetti, u bir-raġun. Nista’ noqgħod nikteb artikli sbieħ fil-gazzetti u nwieġeb domandi u ma nagħmilx b’penny xogħol hemmhekk! Naħseb li l-kritika politika li kont nirċievi kienet tkun inkredibbli, però l-fatt li s’issa kont kapaċi nġib tmien widien prestini, u hemm erba’ oħra se jitranġaw, naħseb li n-nies japprezzawh u jridu dan. Il-flessibilità fil-politika hija importanti, u aħna, li ġejjin minn barra s-Servizz Pubbliku, il-flessibilità rriduha iktar minn ħaddieħor, għax inkella tispiċċa ma tagħmel xejn. L-iktar ħaġa faċli għal ministru hi li ma jagħmel xejn!

ONOR. ROBERT ABELA: Jekk qed nifhem sew qed tgħid li l-flessibilità ġiet trasformata f’effiċjenza.

ONOR. JOSÈ HERRERA: Of course.

ONOR. ROBERT ABELA: Il-kuntrattur li għalih qed tagħmel riferenza, jiġifieri JF Services, kien l-istess kuntrattur li ntuża fi żmien il-Gvern Nazzjonalista, jew inbidel?

ONOR. JOSÈ HERRERA: Definittavament l-istess. Dan huwa kuntratt massiċċ u kollox sar b’mod trasparenti.

ONOR. ROBERT ABELA: Kien l-istess kuntrattur?

ONOR. JOSÈ HERRERA: L-istess wieħed. Kien għalaqlu l-kuntratt u jien ordnajt li jerġa’ joħroġ tender. Konna tajnih estenzjoni ta’ xi tliet xhur sakemm joħroġ tender ġdid u jintrebaħ, peress li tender kbir dejjem jeħel, jew għax jappellalek xi ħadd, jew għal xi ħaġa oħra eċċ. Imbagħad at one point in time JF Services reġa’ rebaħ il-kuntratt; l-istess kuntrattur li jien sibt meta kien hemm Gvern alternattiv. Irrid ngħid li m’għandi xejn xi ngħid kontra tiegħu għax huwa effiċjenti, kif huwa effiċjenti ħaddieħor, jiġifieri ma jien qed ngħid xejn.  Huwa kellu l-iktar bid favorevoli, u allura rebaħ it-tender.

ONOR. CLAYTON BARTOLO: Ministru, tikkonferma li dan it-tender ġie approvat min-naħa tal-Finanzi u anke min-naħa tad-Dipartiment tal-Kuntratti?

ONOR. JOSÈ HERRERA: Iva. Kull meta jien niffirma l-awtorizzazzjoni fuq qualsiasi tender jew kuntratt dirett, jien dejjem nikteb li l-approval qed tingħata purchè l-proċedura tal-Finanzi tkun ġiet aderita in full. F’kull dokument li niffirma nagħmel hekk jien.
 
IĊ-CHAIRPERSON: Ministru, jien m’għandix problema li tiġi hawnhekk u tgħidilna kemm għandek bżonn mijiet jew forsi eluf ta’ ħaddiema biex tagħmel dan ix-xogħol kollu, imma dan il-Kumitat qiegħed jiffoka fuq perjodu partikolari ħafna u jien staqsejtek jekk inti, bħala Ministru, tħossx li huwa sewwa li fl-erba’ ġimgħat ta’ qabel l-elezzjoni ġenerali, meta m’hemmx Parlament, meta hemm caretaker government, u meta, bid-dovut rispett, inti a caretaker minister li lanqas taf jekk intix se tiġi elett u lanqas taf jekk intix se tkun ministru, ittieħdu deċiżjonijiet, mhux minn Wasteserv, imma mill-Ministeru mposti fuq Wasteserv, biex jiżdied l-ingaġġ permess ta’ dan il-kuntratt għal ċerti nies, li għandu implikazzjonijiet finanzjarji kbar fuq l-outlay ta’ Wasteserv għas-sena 2017. Jekk tgħidli li mhux veru ngħidlek...

ONOR. JOSÈ HERRERA: Il-mistoqsija tiegħek hija skorretta, fis-sens li kif spjegajt qabel, id-day-to-day running ta’ Wasteserv hija prerogattiva ta’ Wasteserv u mhux tiegħi. Jien kulma nagħmel, kif tagħmlu intom u kif jagħmel kull politiku f’Malta, huwa li meta jiġi kostitwent għandi, ngħaddih u nirrikkmandah fejn għandi nirrikkmandah, jew ngħaddih lill-customer care, jew niggwidah fejn għandu jmur. Dak huwa li għamilt jien; ma tajt ebda ordni lil xi persuna jew persuni biex bilfors jingaġġaw “tant” nies, eċċ. Kulma naf huwa li l-ingaġġar tan-nies f’Wasteserv ma kienx sar kollu f’Mejju, imma kien qed isir fl-2017, kien proġettat qabel u baqa’ sejjer anke ftit wara l-elezzjoni, anke sa Settembru u Ottubru ta’ wara.

IĊ-CHAIRPERSON: Ħalli nagħtik l-istatistika.

ONOR. ROBERT ABELA: U qed nifhem li l-ingaġġ kien abbonat mad-domanda u mal-esiġenzi tas-servizz.

ONOR. JOSÈ HERRERA: Sur President, ippermettili nikkjarifika xi ħaġa. L-idea li dawn iddaħħlu appożitament biex ikolli 50 jew 60 impjegat żejda biex inkun nista’ nisservissja l-PARKS hija skorretta. Il-bżonn tal-ħaddiema – ma nafx eżatt l-ammont għax m’iniex involut direttament – huwa flessibbli, però li kien se jkolli bżonn nies biex jamministraw il-widien, il-parks, sar magħruf meta l-Valley Management Unit ġiet assenjata lill-Ministeru tiegħi. F’dak il-perjodu, il-Valley Managament Unit ma kienx assenjat lili bħala Ministru responsabblil mill-ambjent, u allura d-deċiżjoni li jien nikkrea task force apposta biex namministra l-widien, ittieħdet wara mhux qabel. 

IĊ-CHAIRPERSON: Ministru, jien m’iniex nivvinta. Hawnhekk xehed għal diversi seduti s-CEO tal-kumpanija, is-Sur Tonio Montebello, fejn qal li fil-kampanja elettorali, anzi fil-ġimgħa tal-elezzjoni ġenerali, daħlu 47 persuna tramite Wasteserv, b’ordni tal-Ministru, biex ma jaħdmux ma Wasteserv! Meta mistoqsi jekk laqax it-talba, huwa wieħeb “Ovvja!” Jiġifieri li tgħidli li qisni qed nivvinta jien li daħlu 47 persuna b’intervent...

ONOR. JOSÈ HERRERA: Huwa ġie rrappurtat ... 

IĊ-CHAIRPERSON:  Le, mhux ġie rrappurtat, xehed hawnhekk.

ONOR. JOSÈ HERRERA:  Diġà spjegajt dak li hemm fit-test.

IĊ-CHAIRPERSON: Jiġifieri s-Sur Montebello ma kienx korrett?

ONOR. JOSÈ HERRERA: Kien hemm talba biex ikolli ġemellaġġ ma’ ministeru ieħor, li mingħalija kien dak għat-tużimu, fejn kien hemm bżonn li jien nipparteċipa fi proġett, u kien ġie launched pubblikament fil-gazzetti – if you wish you can check it out – and on a political level aċċettajt li nipparteċipa f’dan...

IĊ-CHAIRPERSON:  U tlabt lil Wastserv...

ONOR. ROBERT ABELA: Naturalment kellek bżonn il-ħaddiema...

ONOR. JOSÈ HERRERA: Verament kelli bżonn il-ħaddiema u l-uniku post fejn għandi l-ħaddiema huwa f’Wasteserv. Il-memorandum and articles of association ta’ Wasteserv jagħtuni d-dritt li nagħmel hekk, u jien tajt ordni politika bix nipparteċipa fil-proġett. 

IĊ-CHAIRPERSON: Ministru, m’intix korrett, għax inti mhux kellek il-ħaddiema ta’ Wasteserv u… 

ONOR. JOSÈ HERRERA: This was a temporary thing not a permanent thing. 

IĊ-CHAIRPERSON: They’re still there. 

ONOR. JOSÈ HERRERA: No, they’re not. 

IĊ-CHAIRPERSON: Ministru, inti mhux kellek il-ħaddiema ta’ Wasteserv, u qbadt numru minnhom and you deployed them, imma wżajt – u din għedtha inti wkoll – il-fakultà li jagħtuk il-memorandum and articles of association biex timpjega, tramite l-kuntrattur, 47 persuna. Tant hu hekk, li bejn l-1 ta’ Mejju 2017 u t-3 ta’ Ġunju 2017, jiġifieri fil-perjodu meta suppost ma nimpjegawx nies mas-Servizz Pubbliku... 

ONOR. ROBERT ABELA: U ma ġewx impjegati nies mas-Servizz Pubbliku. 

IĊ-CHAIRPERSON: Il-mistoqsija speċifika li saret hawnhekk lis-CEO ta’ Wasteserv kienet kemm ġew ingaġġati ħaddiema mal-kumpanija bejn l-1 ta’ Mejju u t-3 ta’ Ġunju 2017, jiġifieri minn meta xolja l-Parlament sa meta saret l-elezzjoni.  U r-risposta tas-Sur Montebello, jiġifieri mhux qiegħed nivvinta jew nispekola jien, kienet li ġew ingaġġati  134 persuna li minnhom ħamsa tterminaw. Tista’ tgħidli li kien hemm bżonhom kollha, però taħseb li huwa korrett li dawn ġew ingaġġati… 

ONOR. ROBERT ABELA: Għidli jekk hemmx xi ħaġa li żżomm milli jsir dak li sar. 

IĊ-CHAIRPERSON: Hawnhekk m’aħniex qegħdin fil-linja tal-legaliżmi imma fil-linja tal-korrettezza. 

ONOR. ROBERT ABELA: Min se jitkellem fuq il-korrettezza! 

IĊ-CHAIRPERSON: Qegħdin fil-linja tal-korrettezza. Qegħdin nitkellmu fuq 143 persuna li huwa l-maġġoranza… 

ONOR. ROBERT ABELA: Kienu meħtieġa. 
IĊ-CHAIRPERSON: Fi 12-il xahar, Wasteserv prattikament ma kellhiex bżonn ħaddiema, però f’dawk l-erba’ ġimgħat… 

ONOR. ALEX MUSCAT: Ma rriżultax hekk meta ġie jitkellem hawnhekk is-CEO.  L-ingaġġ kien kostanti s-sena kollha. 

ONOR. ROBERT ABELA: L-ingaġġ baqa’ għaddej sa din is-sena; kien hemm ingaġġ fl-2016, fl-2017 u anke din is-sena. 

ONOR. ALEX MUSCAT: Ejjew inkunu korretti mal-fatti. 

IĊ-CHAIRPERSON: Jien qed nikkwota minn statistika.  Fl-2016 ġew ingaġġati 589 persuna, fl-2017 kien hemm qabża ta’ 30% u l-figura telgħet għal 763, u 134 minn dawk it-30% ma ġewx impjegati gradwalment matul is-sena, imma ġew ingaġġati fl-erba’ ġimgħat tal-elezzjoni, meta l-ispirtu taċ-ċirkolari tal-Kap tas-Servizz Pubbliku huwa li ma jiġux impjegati nies fil-perjodu li jkun hemm caretaker government.

ONOR. ROBERT ABELA: Qed tiċċita ħażin. Iċ-ċirkolari ma tapplikax għal din iċ-ċirkostanza. 

ONOR. ALEX MUSCAT:  U ma ġewx impjegati nies.

ONOR. ROBERT ABELA:  Tant hu hekk li dan il-Kumitat ma tlaqqax biex jinvestiga jekk kienx hemm ksur ta’ dik iċ-ċirkolari jew le. 

IĊ-CHAIRPERSON: Dan il-Kumitat qiegħed jiddiskuti l-ingaġġ u r-riżorsi umani... 

ONOR. ROBERT ABELA: Mela allura għalfejn qed issemmi ċ-ċirkolari? Intom stess qed taċċettaw li ma tapplikax iċ-ċirkolari. 

ONOR. ALEX MUSCAT: U issa sirna nafu li lanqas huwa ngaġġ, imma huwa xiri ta’ servizz. 

IĊ-CHAIRPERSON: Huwa xiri ta’ servizz, però l-implikazzjoni ta’ xiri ta’ servizz huwa li fl-2017 – u se nikkwota mill-ittra li bagħatli s-Sur Alfred Camilleri, is-Segretarju Permanenti fil-Ministeru għall-Finanzi, b’risposta għal informazzjoni mitluba minnu – wasslet għal żieda ta’ €4.5 miljun. Fil-fatt huwa qal hekk: 

“Kindly be informed that, out of the EUR 4.5 million allocated to Wasteserv Ltd. in 2017, in addition to the approved recurrent budgetary subvention (EUR 2.1 million of which addition were transferred from the entity’s capital budgetary allocation) EUR 1.2 million were earmarked to cover the increase in subcontracted labour costs.”. 

Jiġifieri fl-2017 Wasteserv marret żmerċ b’€4.5 miljun għax… 

ONOR. ROBERT ABELA: Naħseb li l-kelma “żmerċ” hija żbaljata. 

IĊ-CHAIRPERSON: Jekk fil-bidu tas-sena tippjana li għandek bżonn ‘X’ amount u fl-aħħar tas-sena nfaqt ‘X’ plus €4.5 million, ifisser li fil-budget forecast li għamilt mort €4.5 miljun żmerċ, of which €1.2 million marru għal subcontracted labour costs, u l-maġġoranza kbira ta’ dawn is-subcontracted labour costs żdiedu fl-erba’ ġimgħat ta’ qabel l-elezzjoni ġenerali. Il-mistoqsija tiegħi hija kif tista’ inti tiġġustifika li fl-aħħar erba’ ġimgħat ta’ Gvern li huwa caretaker, tiddeċiedi li żżid b’mod drammatiku l-labour costs ta’ Wasteserv, fi żmien meta l-entitajiet kollha tal-Gvern ma jimpjegawx, però nonostante dan intom ħassejtu li kontu komdi li tagħmlu dan f’Wasteserv? 

ONOR. JOSÈ HERRERA: Nerġa’ nirrepeti li jien ma ddeċidejtx li rrid indaħħal ‘X’ ammont ta’ ħaddiema. Meta jgħiduli… 

IĊ-CHAIRPERSON: Mhux hekk qal is-CEO. 

ONOR. JOSÈ HERRERA: Issa nispjegalek x’qal is-CEO. Jien tajt ordni politika, kif għandi kull dritt u prerogattiva bħala Ministru li nagħmel għax inkella qiegħed Ministru għalxejn...  Jekk jiddeċiedu, jew jiggwidaw il-politika biss is-CEOs, iċ-chairmen u s-segretarji permanenti, allura aħna l-Ministri redundant; kulma rridu Parlament u jmexxu s-segretarji permanenti. Aħna, bħala politiċi, irridu nieħu deċiżjonijiet politiċi. 

IĊ-CHAIRPERSON: U sew tagħmel, Ministru, ħlief f’kampanji elettorali. 

ONOR. JOSÈ HERRERA: Agħtini ċans nispjega. Kieku jien, għax Wasteserv tagħtini d-dritt li nipparteċipa f’attivitajiet ma’ ministeri jew entitajiet oħra, iddeċidejt li rrid nimpjega 40 ruħ apposta għalhekk, xorta kont inkun qed nagħmel xi ħaġa tajba għax kont se nuża dawk l-40 ruħ għall-ġid tal-pajjiż – kien ġej is-sajf u kellna l-beaches żibel u ridt innaddafhom – però jien mhux hekk għamilt. Jien tajt ordni politika li rrid nipparteċipa f’dan il-ġemellaġġ ma’ ministru ieħor, u mhux impjegajt nies u tfajthom hemm, imma n-nies li marru jaħdmu f’dan il-ġemellaġġ kienu diġà ngaġġati ma’ Wasteserv.  U n-nies ma ġewx ingaġġati f’dak il-perjodu, imma kienu qed jiġu ngaġġati perjodikament f’Jannar, f’Mejju, wara Mejju, f’Settembru, u saħansitra s’issa. Jekk tħares lejn l-istatistika ta’ kemm jiġu ngaġġati nies, tara li kien hemm żmien fejn ġew ingaġġati aktar minn 140 u 150 ruħ f’sena waħda. 

IĊ-CHAIRPERSON: Ministru, jiġu ngaġġati kemm hemm bżonn, imma jien qed nistaqsi jekk għandekx timpjega fil-ġimgħat tal-kampanja elettorali. 

ONOR. JOSÈ HERRERA: Dik hija prerogattiva tiegħi bħala politiku. Jekk jien irrid nuża 40 ħaddiema ta’ Wasteserv għal ħaġa li nista’ nagħmilha, veru li tiġi spiża fuq Wasteserv, però l-ispiża m’iniex qed nużaha għall-but tiegħi, imma qed nużaha għall-ġid tal-pajjiż. Jekk se nnaddaf bajja min se jiggwadanja? Veru li se nkun infaqt, imma nkun nfaqthom għall-ġid. 

IĊ-CHAIRPERSON: Ministru, irrid nagħmilha ċara li jien bl-ebda mod ma jien qed nimplika li għamilt dan għall-but tiegħek. Il-mistoqsija tiegħi hija jekk tħossx li għamilt sew li f’kampanja elettorali… 

ONOR. JOSÈ HERRERA: Jien qed ngħid li mhux jien kont il-persuna li tajt l-ordni biex jiddaħħlu nies, fejn għandhom jitpoġġew in-nies, fejn għandhom jiġu trasferiti, eċċ. L-unika ordni li tajt jien kienet li ridt nipparteċipa f’dan il-ġemellaġġ, u kelli bżonn tant ħaddiema – lanqas naf kemm kienu għalkemm naħseb li ma kienx hemm 47 – biex imorru f’dan il-ġemellaġġ. 

IĊ-CHAIRPERSON: Jiġifieri int qed tgħid li s-CEO tana informazzjoni ħażina? 

ONOR. JOSÈ HERRERA: Jien personalment qed ngħidlek li ma nafx kemm kienu l-ħaddiema; seta’ kien hemm 47, seta’ kien hemm 20, u seta’ kien hemm 100. 

ONOR. ROBERT ABELA: In-numru li kien bżonnjuż. Dak li qed jgħid. 

ONOR. JOSÈ HERRERA: Jien qed ngħidlek li tajt ordni politika li ridt nipparteċipa f’dan il-ġemellaġġ ma’ ministeru ieħor. Dak, iva, nammettih. 

ONOR. ROBERT ABELA: U x-xogħol ried isir. 

ONOR. JOSÈ HERRERA: Ma nafx jekk għadhomx jagħmlu dan ix-xogħol. 

IĊ-CHAIRPERSON: Imma, Ministru, is-CEO tal-kumpanija ma qalx kif qed tgħid inti, u issa jien irrid inkun naf x’inhi l-verità. Is-CEO tal-kumpanija ma qalx li numru ta’ ħaddiema minn Wasteserv ġew seconded mal-PARKS, imma qal li ttieħdet id-deċiżjoni, nifhem politika, f’kampanja elettorali, li jiġu beefed up il-Beach Cleansing Department u Wasteserv, mhux qabdu 20, li kienu qed jaħdmu, pereżempju, fl-Impjant ta’ Sant’Antnin u bagħtuhom jaħdmu hemmhekk. 

ONOR. JOSÈ HERRERA: Iva, hekk għamlu; jekk trid nista’ nagħtik l-ismijiet ta’ min ġie trasferit hemmhekk. Hemm min kien ġdid u hemm min kien antik. Kien hemm mix, I don’t know who, imma żgur li ma kenux nies ġodda biss. 

IĊ-CHAIRPERSON: Però, Ministru, tagħmel differenza bejn li kellek nies li kienu ma’ Wasteserv diġà u ġew assenjati…  

ONOR. JOSÈ HERRERA: Hemm minnhom li kienu hekk. 

IĊ-CHAIRPERSON: ...u hija ħaġa totalment differenti li tgħidli li wżajtu l-vehicle tal-kumpanija biex, jiena ngħid, taqbżu l-implikazzjonijiet taċ-ċirkolari u timpjegaw numru ta’ nies. 

ONOR. ROBERT ABELA: Jiġifieri fl-amministrazzjonijiet preċedenti kontu qed tagħmlu hekk? 

IĊ-CHAIRPERSON: Onor. Abela, jien qed ngħid x’qal is-CEO. 

ONOR. ROBERT ABELA: Qabel l-2013, l-ingaġġ f’Wasteserv kien jieqaf fil-kampanji elettorali? Għax kull darba qed tagħmillu din il-mistoqsija u qed nassumi li intom kontu tużaw din il-vehicle to bypass iċ-ċirkolari. 

IĊ-CHAIRPERSON: Mela ħalli ninforma lill-Onor. Robert Abela li fis-sena tal-elezzjoni tal-aħħar Gvern Nazzjonalista l-ħaddiema ta’ Wasteserv mhux żdiedu imma naqsu minn 418 persuna għal 400 persuna. 

ONOR. ROBERT ABELA: Intom kontu tagħtu l-miljuni lill-kuntratturi privati biex taġevolawhom! 

IĊ-CHAIRPERSON: Waqa’ l-ass! 

ONOR. ROBERT ABELA: Mhux waqa’ l-ass, il-verità! 

IĊ-CHAIRPERSON: Onor. Abela, fis-sena tal-aħħar Gvern Nazzjonalista l-ħaddiema f’Wasteserv naqsu. 

ONOR. ROBERT ABELA: Mhux f’Wasteserv biss kienu naqsu l-ħaddiema, imma fil-pajjiż kollu. Naħseb li dik għandek bżonn tgħid! 

IĊ-CHAIRPERSON: Kważi patetiku. 

ONOR. ROBERT ABELA:  Inti biss bravu!

IĊ-CHAIRPERSON:  Imma fl-2017, minflok ma naqsu l-ħaddiema ta’ Wasteserv, żdiedu bi 30%. 

ONOR. ROBERT ABELA: Kif ġara fil-pajjiż kollu. 

IĊ-CHAIRPERSON: Minn dawn il-30%, aktar minn nofshom ġew ingaġġati fis-sena tal-elezzjoni ġenerali. Jista’ jkun li tgħidli li tħoss li huwa sew li bħala Ministru, potenzjalment fl-aħħar erbat ijiem tat-term tiegħek, iżżid il-ħaddiema f’Wasteserv... 

ONOR. JOSÈ HERRERA: Diġà weġibt għal din il-mistoqsija u ma naħsibx li għandi nerġa’ nweġibha. 

IĊ-CHAIRPERSON: Jiġifieri m’għandekx problema biha. 

ONOR. JOSÈ HERRERA: Diġà weġibt għal din il-mistoqsija. 

IĊ-CHAIRPERSON: Grazzi. Hawn aktar mistoqsijiet? L-Onor. Jason Azzopardi. 

ONOR. JASON AZZOPARDI: Ministru, jekk fhimt sew inti tħoss li l-ingaġġ kien ġustifikat u li ma sar xejn ħażin għax l-ingaġġ ma kienx mas-Servizz Pubbliku u allura l-ispirtu tal-memorandum li toħroġ meta titħabbar l-elezzjoni ġenerali ġie osservat għax dawn ma kenux impjegati mas-Servizz Pubbliku, però ġew subcontracted mal-kuntrattur. Ara jekk aħniex naqblu li bejn wieħed u ieħor dan huwa dak li għedt inti. 

ONOR. JOSÈ HERRERA: Se nirrispondik. L-ewwel nett, l-ordni biex jiġu ngaġġati n-nies ma toħroġx mill-Ministru, il-Ministru se mai jirrikkmanda kif jirrikkmanda kulħadd. It-tieni, la l-liġi kienet tippermetti, kif qal is-Segretarju Permanenti fil-Ministeru għall-Finanzi, li Wasterserv tagħti kuntratti ta’ servizz kif kienet qed tagħti mingħajr ma tikser l-ebda liġi, allura kellha kull dritt tagħmilha. It-tielet, ma nħossx li ttieħdu deċiżjonijiet ħżiena għax il-ħaddiema were put to good use f’Wastewerv u qegħdin jgħinu lil Wasteserv taqdi l-missjoni tagħha skont il-memorandum and articles of association tagħha. 

ONOR. JASON AZZOPARDI: Ministru, inti taf li m’aħniex qegħdin nitkellmu dwar jekk il-ħaddiema humiex put to good use jew le, imma qed nitkellmu dwar it-timing tal-ingaġġ tagħhom, u inti qed tgħid li ma sar xejn ħażin għax dawn ma kenux ingaġġati mas-Servizz Pubbliku iżda mal-kuntrattur. 

ONOR. JOSÈ HERRERA: Onor. Azzopardi, I am trained like you and like most lawyers, fis-sens li huwa importanti li tixhed fuq fatti mhux fuq opinjoni. Opinjoni qatt m’għandha tkun soġġetta għal mistoqsija għax kulħadd għandu opinjonijiet differenti, min jaħseb mod u min jaħseb mod ieħor, ipotetikament tista’ tkun “hekk” jew tista’ tkun “hekk”, jiġifieri l-opinjoni tal-bniedem hija rrilevanti. 

IĊ-CHAIRPERSON: L-opinjoni ta’ Ministru hija rilevanti. 

ONOR. JOSÈ HERRERA: Le, l-opinjonijiet huma rrilevanti. Li huwa importanti huma l-fatti. Jien bħala bniedem legali mħarreġ b’tali mod li l-mistoqsijiet għandhom dejjem ikunu fuq il-fatti. Fuq fatti nirrispondi kollox, imma fuq opinjonijiet le għax dawk huma suġġettivi; għalik ħaġa tista’ tidher immorali, jew mhux etika, jew sabiħa, u għalija tista’ tidher mod ieħor.  Jiġifieri l-opinjonijiet tal-bnedmin huma suġġettivi u għalhekk aħna mgħallmin legalment li qatt m’għandek twieġeb fuq opinjoni, jew fuq ħaġa ipotetika, imma dejjem għandek twieġeb fuq fatti. Jekk tistaqsini fuq fatti ngħidlek il-fatti, jekk tgħidli x’inhi l-liġi ngħidlek ukoll, imma jekk tistaqsini jekk missux għamel “hekk” jew le, ma nistax ngħidlek għax hija xi ħaġa suġġettiva u nkun qiegħed nippreġudika lilkom u lili nnifsi jekk ngħid xi nħoss jien. 

ONOR. JASON AZZOPARDI: Ministru, int qed tgħid li bħala fatt ma sar xejn ħażin għax ma kienx hemm ingaġġ mas-Servizz Pubbliku. 

ONOR. JOSÈ HERRERA: Bħala fatt dik hija affermazzjoni korretta. 

ONOR. JASON AZZOPARDI: Mela allura l-mistoqsija tiegħi hija din, apparti ċ-ċirkolari li toħroġ mill-Kap tas-Servizz Pubbliku biex tipprojbixxi ngaġġ mas-Servizz Pubbliku fil-kampanja elettorali, hemm xi liġijiet oħrajn li wieħed irid josserva f’kampanja elettorali biex ma jkunx hemm xi ħaġa kontra l-liġi? 

ONOR. JOSÈ HERRERA: L-ewwel nett, dawn iċ-ċirkolarijiet ma jiġux għandi, se mai imorru għand is-Segretarju Permanenti, u l-pura amministrazzjoni tas-Servizz Pubbliku bil-kumplikazzjonijiet tagħha kollha – nista’ nassigurak li l-amministrazzjoni tas-Servizz Pubbliku hija aktar ikkumplikata kultant mill-proċedura tal-qorti li nagħmlu sena nistudjawha fil-ħames sena tal-università – naħseb li għandu jimplimentaha min jifhem ferm aktar minni. 

ONOR. JASON AZZOPARDI: Ministru, il-mistoqsija tiegħi inti fhimtha u naf li fhimtha. Apparti ċ-ċirkolari li toħroġ dakinhar li titħabbar l-elezzjoni u jiġi xolt il-Parlament, jiġifieri apparti dik il-limitazzjoni, hemm xi liġijiet oħra? Aħna nafu li hemm liġijiet oħrajn. Jiġifieri l-mistoqsija tiegħi lilek, Ministru, hija: Naqblu li hemm liġijiet oħrajn li jpoġġu ċerta limitazzjoni fuq ċerti affarijiet relatati ma’ impjiegi f’kampanja elettorali? 

ONOR. ROBERT ABELA: Le, m’hemmx. 

ONOR. JASON AZZOPARDI: Ministru, tista’ tweġibni? 

ONOR. JOSÈ HERRERA: Le, ma nistax inwieġbek. 

ONOR. JASON AZZOPARDI: Ministru, aħna nafu li l-liġi elettorali ta’ pajjiżna... 

ONOR. JOSÈ HERRERA: Inti qed tgħid għall-kwestjonijiet ta’...u affarijiet simili bħal dawn? 
ONOR. JASON AZZOPARDI: Le, Ministru, ħa naqralek:
 
“kull min, direttament jew indirettament, huwa nnifsu jew bil-mezz ta’ ħaddieħor għalih, jagħti, jislef jew jiftiehem li jagħti jew jislef, jew joffri, iwiegħed jew iwiegħed li jipprokura jew li jfittex li jipprokura, flus jew xi ħaġa li tiswa flus lil jew għal xi elettur; jew lil jew għal persuna oħra fl-interess ta’ elettur,”.

Mela l-frażi bl-Ingliż hija “corrupt practice”.  Issa aħna naqblu li l-iskop huwa li f’kampanji elettorali ma “jinxtrawx voti bl-impjieg”, u allura l-mistoqsija tiegħi lilek hija: tenendo conto l-istatistika tan-numri ta’ impjiegi f’dak il-perjodu li ħarġu minn dan il-Kumitat, anke bl-intenzjonijiet tajbin kollha fid-dinja, li kien hemm il-bżonn ta’ dawn l-impjegati u li they were put to good use, in hindsight ma taħsibx li dawk il-140 u fuqhom ta’ impjiegi li saru mas-subcontractor saru f’perjodu partikolari li seta’ jinftiehem li kien intenzjonat biex jiġi influwenzat il-votant? 

ONOR. ROBERT ABELA: Ħa nżid mistoqsija magħha ħalli tweġibhom flimkien. Xi wieħed minn dawk il-contracting of service li sarulek riferenza għalihom, sar biex jinxtara xi vot? 

ONOR. JOSÈ HERRERA: L-ewwel risposta għall-Onor. Robert Abela hija definittivament le, però rrid ngħid li jekk wieħed ifittex x’inhuma corrupt practices u jaqra fuq is-suġġett isib li l-politiċi Maltin f’kull ħaġa li jagħmlu qed jagħmlu corrupt practice. Il-fatt li aħna l-politiċi Maltin esposti fil-kostitwenza tagħna għan-nies...  Ikun l-akbar giddieb u diżonest dak il-politiku, hu mil-liema partit hu, li jgħid b’ġurament li qatt ma kien qiegħed f’uffiċċju u ġie xi klijent jew xi kostitwent f’elezzjoni, jew qabel jew wara, fejn ma talabx l-assistenza tiegħu f’xi ħaġa jew oħra. Allura bid-dovut rispett, ħafna mill-kollegi tiegħi hawn preżenti huma ħatja ta’ corrupt practices għax hemm ruxxmata ta’ emails li jindikaw fejn dawn irrikkmandaw li l-kostitwenti tagħhom jiġu akkomodati. Allura dawn kienu qed jagħmluh biex jixtru l-voti? What’s good for the goose is good for the gander. Jien ma ridtx immur hemm għax jien leali lejn il-kollegi tiegħi. Aħna ngħixu fir-realtà li hija Malta, u jien nitkellem b’mod onest u apert u ġejt ikkwotat anke fil-gazzetti dwar dan. Jekk tistaqsini x’naħseb dwar is-sistema tagħna ta’ kif nagħmlu l-elezzjonijiet jew il-kampanja elettorali b’mod individwali hijiex ideali, ngħidlek li mhijiex ideali, anzi ngħidlek li aħna l-politiċi nkunu soġġetti għal wisq familiarisation mal-kostitwenti. Kollha kemm aħna għandna nitgħallmu nkunu iżjed aloof, imma s-sistema parlamentari u s-sistema politika tagħna tpoġġina f’dawn il-pożizzjonijiet diffiċli. Huma bosta n-nies validi f’dan il-pajjiż, li nafu bihom miż-żewġ naħat tal-Kamra, li ma jidħlux fil-politika minħabba din il-ħaġa. Naħseb li, iva, wasal iż-żmien li niddiskutu emendi fil-Kostituzzjoni dwar kif għandhom jiġu kondotti l-elezzjonijiet fuq livell ta’ kandidatura partikolari, imma iva, is-sistema tagħna tesponik għal ċerti pressjonijiet. Li wieħed jirrikkmanda – and we all have been on record li nagħmlu dan – fiha nnifisha ma fiha xejn ħażin għax hekk jippretendu n-nies mill-politiċi. Imma li tirrikkmanda tfisser li se tiġi aġevolat? Jien ma nistħix ngħid li meta kont fl-oppożizzjoni ġieli kont insib kollegi tiegħi li kienu Ministri Nazzjonalisti, u nirrikkmanda lil xi ħadd għal xi ħaġa għax ġenwinament naħseb li kien ħaqqu xi ħaġa, imma mhux biex nixtri l-vot tiegħu. Lili avviċinawni politiċi u Parlamentari qabel u wara l-elezzjoni – m’iniex se nsemmi min huma – u rrikkmandawli nies, mhux biex jixtru l-vot, imma għax ikunu marru xi nies għandhom li jkunu bla job, ikollhom il-familja tagħhom batuta u jkunu jixtiequ li jiġu aġevolati. Ma rridx insemmi nies, imma kien hemm min irrikkmanda u mar u applika u daħal. U mhux kulħadd huwa mill-istess partit. Jekk tara r-rappreżentazzjoni tal-unions, mill-ewwel tinduna l-maġġornaza tan-nies mil-liema naħa ġejja f’Wasteserv! Imma dik hija s-sistema politika f’Malta. 

ONOR. ROBERT ABELA: U kien hemm ukoll diversi li daħlu bla ma rrikkmandahom ħadd. 

[bookmark: _GoBack]ONOR. JOSÈ HERRERA: Il-maġġoranza; kienu jafu li qed jingaġġaw u jkunu marru jirreġistraw, kif imorru ħafna nies f’ħafna jobs. Irridu ngħidu li hemm ċerti jobs li huma magnet għal ċertu tip ta’ nies, bħal, pereżempju, għal min ikun labourer mingħajr ħiliet. Anke l-Freeport huwa magnet għal dawn in-nies; naf għax kien hemm żmien fejn kont responsabbli għalih. Pereżempju, l-Environmental Landscapes Consortium (ELC), minħabba li l-pagi huma baxxi, ħadd ma jrid imur. Jiġifieri jiddependi minn kemm ikunu attractive il-pagi. 

IĊ-CHAIRPERSON: Hawn aktar domandi għall-Ministru Herrera?  Ma jidhirx li hawn, għalhekk nirringrazzjak, Ministru, u nitolbok tirtira mill-Kamra. 

Din in-naħa m’għandhiex aktar xhieda. Nimmaġina li n-naħa tal-Gvern għandha xi xhieda. 

ONOR. ROBERT ABELA: Ħa nindikaw permezz ta’ email jekk għandniex, u jekk għandna lil min għandna. 

IĊ-CHAIRPERSON: Jekk għandkom xhieda ppruvaw indikaw imqar jumejn qabel jew lejliet għax is-Segretarja tkun trid tibgħat it-taħrika. 

ONOR. ALEX MUSCAT: Nindikaw minn qabel anke biex ikun jista’ jilħaq jiġi avżat ix-xhud.
IĊ-CHAIRPERSON: Nirringrazzjakom. Il-Kumitat huwa aġġornat għal nhar it-Tlieta, 29 ta’ Mejju 2018, fl-4:30 p.m. bl-istess aġenda. 

Fis-6:30 p.m. il-Kumitat aġġorna.

